
O‘ZBEKISTONDA RAQAMLI IQTISODIYOTNING 
MEHNAT UNUMDORLIGIGA TA’SIRI
Niyozova Ruxsora Nurali qizi
Tadqiqotchi 
E-mail: ruxsora2805@gmail.com

Annotatsiya. Ushbu tezisda O‘zbekistonda raqamli iqtisodiyotning mehnat unumdorligiga ta’siri tahlil qilingan. Raqamli 
texnologiyalar, sun’iy intellekt, katta ma’lumotlar (Big Data), elektron hukumat va IT-xizmatlar eksportining mehnat unum-
dorligi hamda ishlab chiqarish samaradorligiga ta’siri yoritilgan. 2018–2025-yillardagi rasmiy statistik ma’lumotlar asosida 
raqamli infratuzilma, internet qamrovi va IT sohasi ko‘rsatkichlari dinamikasi hamda ularning mehnat unumdorligi bilan 
bog‘liqligi korrelyatsion tahlil usulida baholangan. Tadqiqot yakunida raqamlashtirish orqali mehnat unumdorligini oshirish 
bo‘yicha amaliy tavsiyalar ishlab chiqilgan.

Kalit so‘zlar: raqamli iqtisodiyot, mehnat unumdorligi, raqamlashtirish, sun’iy intellekt, katta ma’lumotlar, elektron huku-
mat, IT-xizmatlar eksporti, raqamli infratuzilma, internet qamrovi, korrelyatsion tahlil.

Abstract. This study analyzes the impact of the digital economy on labor productivity in Uzbekistan. The role of digital 
technologies, artificial intelligence, Big Data, e-government, and IT services exports in improving labor productivity and 
production efficiency is examined. Based on official statistical data for 2018–2025, the dynamics of digital infrastructure, 
internet coverage, and IT sector indicators, as well as their relationship with labor productivity, are assessed using correla-
tion analysis. The study concludes with practical recommendations for increasing labor productivity through digitalization.

Keywords: digital economy, labor productivity, digitalization, artificial intelligence, Big Data, e-government, IT services 
exports, digital infrastructure, internet coverage, correlation analysis.

Аннотация. В тезисе анализируется влияние цифровой экономики на производительность труда в Узбекистане. 
Рассматривается роль цифровых технологий, искусственного интеллекта, больших данных (Big Data), электронного 
правительства и экспорта IT-услуг в повышении производительности труда и эффективности производства. На 
основе официальных статистических данных за 2018–2025 годы с использованием корреляционного анализа 
оценены динамика цифровой инфраструктуры, охвата интернетом и показателей IT-сектора, а также их 
взаимосвязь с производительностью труда. По итогам исследования разработаны практические рекомендации 
по повышению производительности труда посредством цифровизации.

Ключевые слова: цифровая экономика, производительность труда, цифровизация, искусственный интеллект, 
большие данные, электронное правительство, экспорт IT-услуг, цифровая инфраструктура, охват интернетом, 
корреляционный анализ.

K I R I S H
Jahon iqtisodiyotida raqamlashtirish jarayonlarining jadallashuvi ishlab chiqarish, mehnatni tashkil etish 

va samaradorlikka sezilarli ta’sir ko‘rsatmoqda. Raqamli texnologiyalar, sun’iy intellekt, katta ma’lumotlar (Big 
Data) va avtomatlashtirish vositalarining keng qo‘llanilishi mehnat unumdorligini oshirishning muhim omillaridan 
biriga aylanmoqda. Raqamlashtirish ishlab chiqarish jarayonlarini avtomatlashtirish, ma’lumotlarga asoslangan 
qarorlar qabul qilish, elektron xizmatlarni kengaytirish va yuqori malakali ish o‘rinlarini yaratish orqali mehnat 
unumdorligiga ta’sir ko‘rsatadi.

O‘zbekistonda ham raqamli infratuzilma jadal kengaymoqda. 2020–2025-yillarda internet qamrovi 50 
foizdan 94,2 foizgacha oshib, internet foydalanuvchilari soni 33,1 mln kishiga yetgan. Elektron hukumat tizimida 
800 dan ortiq xizmatlar joriy etilib, foydalanuvchilar soni 11,2 mln kishini tashkil etgan. Shu bilan birga, 2025-
yilda band aholi jon boshiga to‘g‘ri keladigan yalpi ichki mahsulot qariyb 30,8 ming dollarni tashkil etib, jahon 
o‘rtacha ko‘rsatkichidan past darajada qolgan. Mazkur holat raqamlashtirish va mehnat unumdorligi o‘rtasidagi 
bog‘liqlikni ilmiy jihatdan o‘rganish zarurligini ko‘rsatadi.

Tadqiqotning maqsadi O‘zbekistonda raqamli iqtisodiyotning mehnat unumdorligiga ta’sirini tahlil qilish 
hamda uni oshirish bo‘yicha ilmiy asoslangan xulosalar va amaliy tavsiyalar ishlab chiqishdan iborat.

Ilmiy adabiyotlarda raqamlashtirish va mehnat unumdorligi o‘rtasidagi bog‘liqlik turli yondashuvlarda tadqiq 
etilgan. Yong va hammualliflar axborot-kommunikatsiya texnologiyalarining inson kapitali va iqtisodiy rivojlanish 
bilan uyg‘unligi mehnat unumdorligiga ijobiy ta’sir ko‘rsatishini aniqlagan. Aly raqamli transformatsiya, mehnat 
unumdorligi va bandlik o‘rtasida musbat bog‘liqlik mavjudligini asoslagan. Erumban esa AKT investitsiyalari 

norasmiy bandlikning unumdorlikka salbiy ta’sirini kamaytirishi mumkinligini ko‘rsatgan. Boshqa tadqiqotlarda 
raqamlashtirish samarasi tarmoqlar, inson kapitali va texnologiyalarni o‘zlashtirish darajasiga qarab farqlanishi 
qayd etilgan.

Shu asosda tadqiqotda ikki gipoteza ilgari surildi: birinchidan, internet qamrovi va IT-xizmatlar eksporti 
kabi raqamli iqtisodiyot ko‘rsatkichlari bilan mehnat unumdorligi o‘rtasida musbat bog‘liqlik mavjud; ikkinchidan, 
IT sektorining kengayishi yuqori malakali ish o‘rinlarini yaratish orqali mehnat bozori tarkibi va umumiy 
samaradorlikka ijobiy ta’sir ko‘rsatadi.

T A H L I L  V A  N A T I J A L A R
Tahlil natijalariga ko‘ra, band aholi jon boshiga to‘g‘ri keladigan yalpi ichki mahsulot 2018-yildagi 23,0 ming 

dollardan 2025-yilda 30,8 ming dollarga oshgan. 2018–2025-yillarda mehnat unumdorligining o‘rtacha yillik 
o‘sishi 4,6 foizni tashkil etgan, 2022-yilda esa 0,6 foizgacha pasaygan. 2025-yilda o‘sish sur’ati 6,6 foizni tashkil 
etgan. Markaziy bank sharhlarida ham mehnat unumdorligi dinamikasi iqtisodiy o‘sishda mehnat resurslaridan 
foydalanish va samaradorlik omillarining ahamiyati bilan bog‘liq holda baholangan.

Mehnat unumdorligining mutlaq darajasi jahon o‘rtacha ko‘rsatkichidan past: 2025-yilda band aholi jon 
boshiga to‘g‘ri keladigan yalpi ichki mahsulot O‘zbekistonda qariyb 30,8 ming dollarni, jahon bo‘yicha esa 50,7 
ming dollarni tashkil etgan. Bu tafovut mehnat unumdorligini oshirishning uzoq muddatli iqtisodiy ahamiyatini 
ko‘rsatadi.

Shu bilan birga, raqamli iqtisodiyot ko‘rsatkichlarida sezilarli o‘sish kuzatilgan. Internet foydalanuvchilari 
soni 2020-yildagi 16,6 mln kishidan 2025-yilda 33,1 mln kishiga, internet qamrovi esa 50 foizdan 94,2 foizga 
oshgan. IT-xizmatlar eksporti 2022-yildagi 140 mln dollardan 2025-yilda 728,4 mln dollarga, IT Park rezidentlari 
soni esa 2023-yildagi 1 652 tadan 2025-yilda 4 281 taga yetgan.

Ko‘rsatkichlar o‘rtasidagi bog‘liqlik korrelyatsion tahlil orqali baholandi. Mehnat unumdorligi bilan vaqt 
tendensiyasi o‘rtasida kuchli musbat bog‘liqlik (r = 0,986), internet foydalanuvchilari soni bilan mehnat 
unumdorligi o‘rtasida esa statistik jihatdan ahamiyatli musbat bog‘liqlik aniqlangan (r = 0,91; p = 0,035). Biroq 
qisqa kuzatuv qatori sababli ushbu natijalar ko‘rsatkichlar o‘rtasidagi bog‘liqlikni ifodalaydi va sabab-oqibat 
munosabatini bevosita isbotlamaydi. Korrelyatsion tahlil natijalari 1-jadvalda keltirilgan.

1-jadval. Raqamli iqtisodiyot ko‘rsatkichlari bilan mehnat unumdorligi o‘rtasidagi korrelyatsion tahlil1

Bog‘lanish juftligi Davr n Pirson r p-qiymat Xulosa
Mehnat unumdorligi – vaqt 
tendensiyasi

2018–2025 8 0,986 0,000 Izchil o‘sish tendensiyasi

Mehnat unumdorligi – internet 
foydalanuvchilari

2021–2025 5 0,91 0,035 Kuchli musbat bog‘liqlik 
(ahamiyatli)

Markaziy Osiyo davlatlari bilan qiyosiy tahlil natijalariga ko‘ra, 2025-yilda band aholi jon boshiga to‘g‘ri 
keladigan yalpi ichki mahsulot Qozog‘istonda 82,8 ming dollarni, Turkmanistonda 69,8 ming dollarni, 
O‘zbekistonda 30,8 ming dollarni, Tojikistonda 22,2 ming dollarni va Qirg‘izistonda 20,9 ming dollarni tashkil 
etgan. O‘zbekiston ushbu ko‘rsatkich bo‘yicha mintaqada uchinchi o‘rinda bo‘lib, Qozog‘iston bilan tafovut 
qariyb 2,7 barobarni tashkil etadi. Mazkur farq iqtisodiyot tarkibi, jumladan, tarmoqlarning kapital va mehnat 
sig‘imi bilan izohlanishi mumkin. Qiyosiy ko‘rsatkichlar 2-jadvalda keltirilgan.

2-jadval. Markaziy Osiyo davlatlarida raqamlashtirish va mehnat unumdorligi ko‘rsatkichlari2

Mamlakat Unumdorlik, ming $ 
(2025)

Internet qamrovi, % 
(2024)

EGDI ball (2024) EGDI reyting

Qozog‘iston 82,8 92,9 0,90 24
Turkmaniston 69,8 34,9 0,48 -
O‘zbekiston 30,8 89,0 0,80 63
Tojikiston 22,2 56,8 0,56 123
Qirg‘iziston 20,9 88,5 0,73 78

2-jadval ma’lumotlari raqamlashtirish darajasi bilan mehnat unumdorligi o‘rtasidagi bog‘liqlikni mintaqaviy 
kesimda ham ko‘rsatadi. O‘zbekistonda internet qamrovi 89,0 foizni, elektron hukumat rivojlanish indeksi (EGDI) 

1	  Muallif ishlanmasi.
2	  https://publicadministration.un.org/egovkb/en-us/Data-Center

esa 0,80 ballni tashkil etib, global o‘rtacha darajadan yuqori bo‘lgan. Shu bilan birga, mehnat unumdorligi 
darajasining nisbatan pastligi raqamli infratuzilmaning o‘zi yetarli emasligini, uning samarasi inson kapitali sifati, 
korxonalarda texnologiyalarni qo‘llash darajasi va iqtisodiyot tarkibiga ham bog‘liqligini ko‘rsatadi.

Raqamlashtirish mehnat bozoriga ham ta’sir ko‘rsatmoqda. IT-xizmatlar eksporti va IT Park rezidentlari 
sonining ortishi yuqori malakali ish o‘rinlari kengayishiga xizmat qilmoqda. Elektron hukumat va raqamli 
infratuzilmaning rivojlanishi esa korxonalar faoliyatini tashkil etish, masofaviy ish, onlayn ta’lim va elektron 
tijorat imkoniyatlarini kengaytirmoqda.

O‘zbekistonda raqamli iqtisodiyot orqali mehnat unumdorligini oshirish uchun raqamli infratuzilmani 
hududlarda kengaytirish, IT kadrlar tayyorlash va raqamli savodxonlikni rivojlantirish, sun’iy intellekt hamda 
katta ma’lumotlar texnologiyalarini real sektorda qo‘llash, IT-xizmatlar eksportini kengaytirish va elektron 
hukumat xizmatlari sifatini oshirish maqsadga muvofiq.

X U L O S A  V A  T A K L I F L A R
Tadqiqot natijalari O‘zbekistonda raqamli iqtisodiyot ko‘rsatkichlari bilan mehnat unumdorligi o‘rtasida 

sezilarli bog‘liqlik mavjudligini ko‘rsatdi. Internet foydalanuvchilari soni bilan mehnat unumdorligi o‘rtasidagi 
korrelyatsiya r = 0,91 ni tashkil etib, statistik jihatdan ahamiyatli bo‘lgan (p = 0,035). Biroq ushbu natija 
ko‘rsatkichlar o‘rtasidagi bog‘liqlikni ifodalaydi va sabab-oqibat munosabatini bevosita isbotlamaydi.

2018–2025-yillarda mehnat unumdorligining o‘sishi bilan birga, IT-xizmatlar eksporti 2022-yildagi 140 mln 
dollardan 2025-yilda 728,4 mln dollarga, IT Park rezidentlari soni esa 2023-yildagi 1 652 tadan 2025-yilda 4 
281 taga yetgan. Mazkur dinamika raqamlashtirish jarayonlarining mehnat bozori va iqtisodiy samaradorlik 
bilan o‘zaro bog‘liqligini ko‘rsatadi.

Umuman, raqamlashtirishning mehnat unumdorligiga ta’siri raqamli infratuzilma, inson kapitali va 
korxonalarning texnologiyalarni o‘zlashtirish darajasi bilan bog‘liq. Shu sababli raqamli infratuzilmani 
rivojlantirish, IT mutaxassislarini tayyorlash, zamonaviy texnologiyalarni real sektorga joriy etish va raqamli 
xizmatlarni kengaytirish maqsadga muvofiq yo‘nalishlardan hisoblanadi. Kelgusida mazkur bog‘liqlikni korxona 
va tarmoqlar kesimidagi mikro ma’lumotlar asosida ekonometrik usullar bilan chuqurroq tadqiq etish maqsadga 
muvofiq.

